
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
রেণু।



ব্যর্থ-চেষ্টা।






শুধু চতুর্দ্দশ পদে বাখানিতে চাই 

যে প্রেমের অন্ত নাই নাহি যার শেষ,

প্রতি ছত্রে, প্রতি ছন্দে তাই বাধা পাই,

তাই কবিতার মোর হেন দীন বেশ।

এ যেন মুকুর তলে ব্রহ্মাণ্ডের ছায়া, 

অসীমেরে টেনে আনা সীমার মাঝারে, 

নিত্য নব রূপময়ী প্রকৃতির মায়া 

গড়িয়া রাখিতে চাই মর্ম্মর-আকারে।

সব পড়ে নাক চোখে কত থেকে যায়, 

চঞ্চল-জীবন-লীলা, নাহি দেয় ধরা, 

হাসিটি ফুটিলে অশ্রু ফোটেনাক হায়, 

হেরি যদি নভস্থল, শ্যাম বসুন্ধরা 

পড়ে থাকে বহু দূরে; নির্ঝর-নিক্কণে 

সমুদ্রের বজ্রনাদ জাগেনা স্মরণে।

